
Nd. 520. Nefndarálit [29. mál]
um frv. til 1. um atvinnuleysistryggingar.

Frá meiri hl. heilbrigðis- og félagsmálanefndar.

Með frv. þessu er lagt til, að stofnaðir verði atvinnuleysissjóðir á vegum verka-
lýðsfélaga og að sjóðirnir gegni því hlutverki að veita styrki til þeirra, sem verða
atvinnulausir.

Samkvæmt frv. má þó ekki greiða atvinnuleysisstyrk til manna, er þátt taka i
verkfalli eða verkbann nær til, né til þeirra, er misst hafa atvinnu af ástæðum, sem
.þeir eiga sjálfir sök á, eða neita vinnu, er þeim býðst að tilhlutun vinnumiðlunar-
skrifstofu.

Fjár til atvinnuleysissjóða á samkvæmt frv. að afla þannig:
1. Þriggja milljón króna stofnfé, sem er í vörzlu Tryggingastofnunar ríkisins, á

að skipta hlutfallslega miðað við félagatölu milli þeirra atvinnuleysissjóða, sem
stofnaðir hafa verið fyrir 1. jan. 1954.

2. Atvinnurekendur skulu greiða árlega til atvinnuleysissjóðs - aukreifis við
kaupgjaldið - fjóra af hundraði af heildarfjárhæð allra vinnulaunanna.

3. Ríkissjóði skal gert að skyldu að leggja árlega fram kr. 150.00 að viðbættri
verðlagsuppbót fyrir hvern félagsmann, sem atvinnuleysissjóður nær til.

4. Bæjarfélög skulu leggja fram helming á móti framlögum ríkissjóðs.
5. Heimilt skal að ákveða í samþykkt, að sjóðfélagar greiði iðgjöld til atvinnu-

leysissjóðs.
Skoðanir eru skiptar um fjárhagsgrundvöll atvinnuleysistrygginga og um það,

hvernig framkvæmd þeirra skuli hagað.
Frumvörp samhljóða því frv., sem hér liggur fyrir, hafa áður verið flutt á

háttv. Alþingi. Í sambandi við þau frv. hefur heilbrigðis- og félagsmálanefnd neðri
deildar leitað álits lryggingastofnunar ríkisins, Alþýðusambands Íslands og Vinnu-
veitendasambands Islands um málið. Tryggingaráð hefur ekki staðið saman um af-
stöðu til málsins. Stjórn Alþýðusambands Íslands hefur mælt með frv., en fram-
kvæmdanefnd Vinnuveitendasambands Íslands hefur lýst sig andvíga því. Í áliti
Vinnuveitendasambands Íslands segir svo:

"Framkvæmdanefndin lítur þannig á, að með tilliti til erfiðleika þeirra, sem
íslenzkt atvinnulíf á nú við að etja, sé alls kostar óverjandi að leggja þann gifur-
lega skatt á vinnuveitendur, er frumvarpið gerir ráð fyrir, að þeir greiði í sjóði
verkalýðsfélaganna. Enn fremur leyfir framkvæmdanefndin sér að benda á hinn
mikla kostnað, sem frumvarpið, ef að lögum yrði, mundi baka ríki og bæjarfélögum."

Fyrir þessu þingi liggur till. til þál. um atvinnuleysistryggingar, þar sem lagt er
til að fela ríkisstjórninni að skipa fimm manna nefnd til að semja nýtt frv. um at-
vinnuleysistryggingar. Flutningsmaður tillögunnar er Haraldur Guðmundsson, for-
stj óri Tryggingastofnunar ríkisins. Í greinargerð tillögunnar kemst flm. hennar
þannig að orði:

"Í fyrri umræðum um atvinnuleysistryggingar hefur gætt nokkurs skoðana-
munar um, hversu þeim skuli hagað. Hafa sumir talið heppilegast, að ein stofnun, t. d.
Atvinnustofnun ríkisins, hefði þær með höndum. Aðrir telja, að réttara sé að styrkja
atvinnuleysissjóði einstakra stéttarfélaga. Varðandi fjárhagsgrundvöll slíkra trygg-
inga kemur og margt til greina, rn. a. það, hversu skipta skuli kostnaði við þær á þá
aðila sem eðlilegast verður að telja, að leggi fram fé til þeirra ....

Með skipun nefndar þeirrar, sem gert er ráð fyrir í þessari tillögu, ætti að vera
tryggt, að hin mismunandi sjónarmið verði rækilega athuguð, þannig að hægt verði
að þeirri athugun lokinni að gera sér grein fyrír því, hvernig slíkum tryggingum
yrði bezt fyrirkomið."

Þeir háttv. þm., sem standa að áliti minni hl. n. um þetta mál, eru ekki alls
kostar sammála um ákvæði þessa frv. Annar þeirra (JÁ) er fylgjandi þeim hætti
við framkvæmd málsins, sem gert er ráð fyrir í frv., en hinn (GÞG) tekur fram, að
hann telur margt mæla með því, að einum sjóði eða einni stofnun yrði falin fram-
kæmd atvinnuleysistrygginga um land allt, þannig að auðveldara yrði að koma til
hjálpar þeim stöðum, þar sem um sérstaka atvinnuerfiðleika er að ræða.

Afstaða minni hl. n. er sú, að hann vill að sönnu samþykkja þetta frv., en
ákveða jafnframt, að málið skuli tekið til endurskoðunar í ársbyrjun 1954.

Meiri hl. n. telur, að mál þetta þurfi í heild nánari athugunar við, áður en
sett er löggjöf um atvinnuleysistryggingar, og leggur til, að frv. þessu verði vísað
til ríkisstjórnarinnar.

Alþingi, 13. jan. 1953.

